
Дел 1: Почетна проценка на влијанието на регулативата и планирање на работата

(забелешка: овој дел е јавен и ќе се објави во Единствениот електронскиот регистар на прописи)

А. Почетна проценка на влијанието на регулативата

1. Кои се главните проблеми?  
Пред донесувањето на Законот за култура во 1998 година, издаваштото во Република Македонија беше регулирано со Закон за издавачката дејност донесен во 1973 година, со кој издаваштвото беше регулирано како дејност од посебен општествен интерес и која целосно беше финансирана од страна на државата. Според одредбите од Законот, Републиката, во согласност со општествените мерила, учествувала во обезбедувањето услови за издавање и растурање на научни, уметнички, воспитно-образовни и стручни публикации од посебно значење за културата на македонскиот народ и на народностите и етничките групи. Согласно со овој Закон, издавачки организации можеле да основаат државата и општините, додека поединци можеле да издаваат само сопствени дела и дела на кои со наследство се здобиле со авторско право. Воедно, Законот ги уредувал и обврските кои издавачот ги имал во однос на авторот, преведувачот, уредникот и рецензентот, но уреден бил и тиражот во кој се печати едно издание, односно публикација.

Со влегувањето во сила на Законот за културата во 1998 година, со кој како основен закон во сферата на културата се регулираат односите на јавните и приватните субјекти во вршењето на дејностите во културата, вклучувајќи ја и издавачката дејност, како дел од дејностите за објавување, Законот за издавачка дејност („Службен  весник на СРМ“ бр. 15/73, 9/78 и 51/88 и „Службен весник на Република Македонија“ бр. 12/93 и 54/95) престана да важи.

Согласно со Законот за културата, издавачка дејност во смисла на законот е издавање публикации со уметничка, научна и образовна содржина во книжен и електронски облик во доволен број примероци што се умножуваат со печатење, пресликување, копирање или на друг начин, доколку и се наменети на јавноста.
Публикација, во смисла на Законот, е книга, електронско издание, брошура, списание, нотен запис, репродукција на уметничка слика и цртеж, компјутерска програма, атлас, плакат, фотографија, носач на тон, односно на тон и слика (грамофонска плоча, компакт диск, магнетофонска, магнетна и друга лента, дијапозитив, тонска копија на филмска лента, видео лента и друго) и други слични авторски дела.

Согласно со постоечката законска регулатива, издавачка дејност може да врши, односно може да регистрира секој субјект, без исполнување на било какви минимум стандардни услови, стручност, компетентност и соодветна екипираност.

Издавачката дејност во Република Македонија се поддржува преку годишни програми за финансирање на програми и проекти од национален интерес во културата. Поддршката на издавачката дејност се остварува преку: поддршка на книжевно творештво со високи вредности од македонски автори и јазиците на заедниците, поддршка на дела со исклучителна културна вредност (монографии, хрестоматии, речници), преводна литература, електронско издаваштво, периодика, поддршка на литературни здруженија, поддршка на литературни манифестации и откуп на самостојно реализирана продукција.

Едно од основните значења на книгата, со цел таа да ја оствари својата културна, образовна, духовна и социјална функција, е таа да стигне до читателот, да биде прочитана. 
Во Република Македонија, законската регулатива не пропишува јасни и прецизни начини на кои книгата ќе „стигне“ до читателот, односно не е регулирано дистрибуирањето на книгата, а воедно, не постои механизам со кој ќе се контролира тиражот на секоја издадена публикација, поточно не постои контрола на испечатениот и продадениот тираж, ниту пак постојат утврдени параметри поврзани со тиражот.
Нерегулираноста на овие сегменти од издавачката дејност (тиражот и дистрибуцијата), го доведуваат во прашање обезбедувањето на соодветни и точни податоци, дали книгата ја извршува својата задача и ги остварува своите функции.

Поимот издаваштво, во најширока смисла на зборот, опфаќа производство и дистрибуција на литература, публикација, книга и секаков друг вид на пишана творба со уметничка вредност.
Новата технолошка ера на дигитални информациски системи и интернетот, го прошируваат полето на издаваштвото, кое почнува да ги вклучува и електронските ресурси, како што се книга во електронска верзија, електронски списанија, веб страници и слично.
Значајна придобивка на овој вид на издаваштво е во заштедата, односно намалување на трошоците околу печатењето на самото дело. Посебно е важно да се нагласи еколошката функција на ваквиот вид на издаваштво. Тука пред се се мисли на штедењето на хартија за печатење, но и намалена употреба на бои кои се употребуваат при печатењето, а кои по фрлањето на книгите, односно печатените материјали, ја загадуваат околината и се штетни по здравјето на луѓето.

Оттука, електронското издаваштво станува се поинтересно и поактуелно, заради што е потребно низ законска регулатива да се прецизира и јасно дефинира.

Законската регулатива во Република Македонија, не пропишува стандардни услови кој и на каков начин може да врши издавачка дејност, кој и на каков начин може да врши дејност на печатење, не се пропишани  стандарди во печатењето, не е регулирана обврска за водење на евиденција и што задолжително треба да содржи евиденцијата, преку која ќе се обезбедат соодветни информации за развојот на издавачката дејност во државата, но и реални податоци за пласаманот на книгата на домашниот пазар. Во отсуство на редакциски процедури и стручно уредување на публикации, оставена е можност секој да се врши издавачка дејност, печатарска дејност и дејност на дистрибуција на книги, на неквалитетен начин.
Книгата како показател на нивото на културниот развој на една земја има социокултурна функција. Социокултурниот циклус во сферата на книгата кој ги опфаќа издавачката дејност, книжарската дејност и библиотечната дејност, во Република Македонија е меѓусебно неповрзан, пред се затоа што сите сегменти на тој циклус се недоволно развиени и не подлежат на иста правна регулатива. Имено, издавачката дејност се смета за производствена и како таква е третирана и оданочувана од страна на државата, книжарската дејност спаѓа во областа на трговијата, додека пак библиотечната е третирана како област на материјалната култура преку која се презентираат и заштитуваат книгите како движно културното добро.

Оттука, заради потребата од создавање на подобри услови за вршење на издавачката дејност и  стимулативно влијание на подобрувањето на условите за преведување на делата од домашни автори на странски јазици, пласманот на публикациите во странство и нивно претставување на меѓународни саеми и изложби,  утврдување на стандарди во уредувачката политика на публикациите, потребно е преиспитување за донесување на закон за издавачката дејност.
2.  Кои се можните решенија (опции)? Кои регулаторни или нерегулаторни мерки би можеле да се разгледаат?
Опција 1:  Не прави ништо, која се користи како параметар за спoредба на трошоците и користите од останатите опции (baseline). Оваа опција нема да биде разгледувана, имајќи ја предвид стратешката определба на Министерството за култура утврдена со Националната стратегија за развој на културата, која е во процедура на донесување, а согласно која Министерството за култура се залага за подобрување на законската регулатива во областа на издавачката дејност во Република Македонија.
Опција 2: Донесување на Закон за издавачка дејнот, со кој ќе се уреди издавањето, печатењето, дистрибуцијата и прометот на книги од областа на културата и  уметноста  во Република Македонија. Воедно, со законот ќе се предвиди основање на посебна установа, односно Агенција за книга заради обезбедување услови за унапредување, поттикнување, презентирање, поддршка  и грижа за издавачката дејност, како и обезбедување услови за објавување на публикации од областа на литературата и науката, преводи на македонски автори  и автори од Република Македонија на странски јазици, преводи на странски врвни публикации од областа на литературата и науката на македонски јазик, меѓународна соработка во областа на книжевноста, промовирање на публикации.

Согласно со одредбите од Законот за култура, заради финансирање на одделни сложени и обемни работи од областа на културата може да се основаат фондови за културата, како национални установи, според одредбите утврдени за националните установи. Оваа опција, односно основање на нова национална установа ќе предизвика дополнителни финанскиски импликации врз Буџетот на Република Македонија и тоа пред се дополнителни средства потребни за соодветна кадровска екипираност на установата односно плата на вработените, обезбедување на соодветен простор и опрема во кој ќе биде сместена, односно опремена установата, но и трошоци за континуирано работење на установата (комунални, режиски трошоци, материјални трошоци и слично). 
Имајќи ја предвид заложбата, културата да биде сфатена не само како сфера која претставува трошок за државата, туку и како област која може да допринесе кон развој на економијата, во Законот ќе бидат утврдени различни модели преку кои Агенцијата ќе се самофинансира и прибира средства од други извори. 
Сепак, од друга страна пак фондовскиот начин на финансирање во културата во праксата се покажа како не добар модел, имајќи предвид дека финансирањето на дејноста е во најголем процент од страна на државата, а многу малку средства се прибираат од останатите извори на финансирање (сопствени приходи од средствата стекнати во земјата и странство, соработка со меѓународни организации и институции, дотации, донации, спонзорства, подароци, завештанија и други извори).
Од друга страна пак, основањето на нова установа е во спротивност со стратешката определба на Министерството за култура за редефинирање на мрежата на национални установи и заложбата за продолжување на децентрализацијата во областа на културата.

Опција 3: Донесување на Закон за публикации и формирање на Агенција за книга, како организациона единица во рамките на Министерството за култура.
Со донесување на ваков закон ќе се дефинира поимот публикација и ќе се прецизира содржината на една публикација (задолжителни елеменети како: наведување на уредник, лектор, тираж, меѓународни стандардни броеви за публикации и др) ќе се утврди начинот на кој ќе се врши дистрибуција и промет на книги, кои се всушност единствените прашања што во моментов не се правно регулирани во Република Македонија. 

Оваа опција, нема да предизвика дополнителни фискални импликации, имајќи предвид дека извршувањето на делокругот на работите во надлежност на Агеницијата ќе продолжат да го вршат вработените во Министерството за култура.
Оваа опција значи дека и понатаму вршењето на издавачката дејност ќе продолжи да се остварува согласно со одредбите на Законот за културата, со кој што се регулирани на општ начин односите и финансирањето на сите дејности во културата.
Оваа опција ќе значи задржување на концептот од Законот за култура со кој дејностите од областа на културата не треба да бидат пренормирани, односно да не се поставуваат услови за вршење на уметничките дејности, а што е во согласност и со меѓународните и уставните стандарди за слобода на творештвото и уметноста.
Б. Планирање на потребната работа за проценка на влијанието на регулативата

1. Кои информации и податоци се веќе достапни? 
Стратешка определба на Министерството за култура, утврдена со Националната стратегија за развој на културата, која е во процедура на донесување, е заложбата за подобрување на законската регулатива во областа на издавачката дејност во Република Македонија. Постулати преку кои ќе се реализира оваа заложба се: основање Центар, односно Агенција за книга како специјализирано, координативно и стручно тело кое ќе ги промовира писателите/авторите, преведувачите, лекторите и книгите, соодветна финансиска поткрепа на трите сегменти на издаваштвото: творечкиот/авторскиот труд, дистрибуцијата и пласманот на книгата и социокултурната функција на издаваштвото, зголемување на достапноста на малцинските книжевни творби преку поддршка и промоција на двојазични електронски изданија (македонски, албански, влашки, турски, српски и ромски), поддршка на маркетингот во издаваштвото и субвенција на техничката реализација на книжевните продукти, на графичкиот и на веб-дизајнот на изданијата, подготовка за печатење и печатење и примена на креативните индустрии и на дизајнот за подобар пласман на книгата, финансиска поддршка на странски издавачи за преводи на дела од македонската литература со високи вредности, субвенција на лексикографските изданија, на уметничката и на книжевната периодика/списанија (класични и дигитални), на повеќејазичните веб-проекти и книжевни колекции со меѓународна рецепција, презентација на македонската книжевност и издавачка продукција на реномираните меѓународни саеми организирани во европските центри (Франкфурт, Москва, Лајпциг, Париз, Варшава, Гетеборг, Болоња, Софија, Тирана и Белград), практикување општа панорамска презентација на актуелната издавачка продукција, но и селективна промоција фокусирана на неколкумина автори за чиишто дела постои интерес и кај странските издавачки куќи или кај земјата-домаќин на саемските и на други видови манифестации, објавување електронски ДВД-изданија на печатените книги, кои можат полесно да се вградат во меѓународните мрежи и да се дистрибуираат. 
Компаративните искуства од соседството, говорат дека во земјите од нашето опкружување издаваштвото, публикациите, издавачката дејност се регулирани на различни начини и тоа: 
Србија: Има Закон за публикациите, кој се однесува само на публикациите а не на пропишување на вршење на издавачката дејност (со Законот се утврдени условите и задолжителната содржина што се објавува на секоја публикација);


Црна Гора: Во Законот за културата, не е регулирана посебно издавачката или некоја друга дејност во културата. Во подготовка е нов закон и со Нацрт закон за издавачка дејност се планира да се утврдуваат условите и начинот на вршење на издавачката дејност, при што се регулира издавачката дејност, содржината на публикацијата, јавниот интерес и обезбедувањето на јавниот интерес);


Хрватска: Нема закон за издавачка дејност, а има Закон за културни совети, со кои се основаат совети за секоја дејност оделно и е регулирана областа на културата на заеднички начин. Има посебен културен совет за книга и издаваштво, формиран со Закон за културните сивети, кои самостојно одлучуваат за финансирањето на книгите.Хрватска посебно внимание посветува во креирањето на издачка политика која е насочена кон дисперзија на државната поддршка кон сите сегменти од процесот на „создавање“ на една книга.  Понатаму, Хрватска донесува Спогодба за единствена цена на книгатаво која се дефинирани и регулирани сите елементи за дефинирање на цената на една публикација (тираж, второ издание, дистрибуција и слично)
Бугарија: има слично искуство со совети, а врз основа на Закон за креативни активности , односно постоење на културен совет за книга како и за други дејности во културата преку кои државата ја финасира дејноста .

Меѓународни договори


Во однос на регулирањето на авторските и сродните права и почитувањето на културните различности, на областа на издаваштвото и издавачката дејност се применуваат следниве две конвенции и тоа:

1. Бернска конвенција за заштита на книжевни и уметнички дела и

2. Европска конвенција за заштита и унапредување на разноликост на културните изразувања.

Со Бернската конвенција за заштита на книжевни и уметнички дела, која е Ратификувана со Закон за ратификација на Бернската конвенција за заштита на книжевни и уметнички дела е дефинирано дека државите се стремат на што е можен поефикасен и посеобразен начин да ги заштитат правата на авторите на нивните книжни и уметнички творби. Со оваа конвенција се утврдени: поимот на публикација, должностите на издавачот за водење на евиденција за издадени публикации,  издавачки договор, издавање на посебни публикации од поедини области, печатењето на публикации, односно кој може да врши дејност на печатење, дефинирање на дистрибуцијата и кој може да ја врши.
Целите на Европската конвенција за заштита и унапредување на разноликост на културните изразувања меѓу другото се слобода во творењето и почитување на различноста во културното изразување како и почитување на културата на припадниците на малцинствата. Оваа конвенција се залага земјите во развој силно да се фокусираат на идеата дека создавањето, производството, дистрибуцијата, пристапот и користењето на културните изразувања се пренесуваат преку културните активности, производи и услуги.
Овие две меѓународни конвенции соодветно се вградени во домашниот правен систем и тоа во Законот за авторското право и сродните права и во Законот за културата.

3. Кои дополнителни информации и податоци треба да се соберат? 
Потребно е да се консултираат и други компаративни искуства за начинот на кој издавачката дејност е регулирана во светот. 

Воедно, потребно е да се организираат повеќе дебати на кои учество ќе земат издавачите во Република Македонија, писателите и останатите засегнати страни од областа на издаваштвото, а на кои што ќе се дефинира која од предложените опции да се прифати.

Кој тип и ниво на проценка е потребно (Иницијална или Комплетна проценка на влијание на регулативата - принцип на пропорционална анализа)?
Потребна е Иницијална анализа на влијанието на регулативата.
4. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?

За спроведување на проценка на влијание на регулативата нема да биде формирана меѓуресорска група за спроведување на проценка на влијание на регулативата. Во проценката на влијанието на регулативата ќе бидат вклучени државните службеници вработени  во Министерството за култура и надворешни соработници од областа на литературата и издавачката дејност.
Дел 2: Подетално планирање, вклучително со време и ресурси

(забелешка: овој дел е за интерна употреба на Владата на Република Македонија)

В. Временска рамка

1. Кога ќе започнат активностите за проценка на влијанијата на регулативата?
Активностите за проценка на влијание на регулативата се започнати со изработката на Националната стратегија за развој на културата која е во постапка на донесување, но и со одржувањето на работен состанок во просториите на Министерството за култура на ден 4.5.2012 година со неколку писатели членови на Комисијата за издавачка дејност во Министерството за култура, Воедно извршено е  и прибирање на компаративни искуства, а планирано е во месец февруари да се формира работна група за подготовка на Предлогот на  законот.
2. Ако се планира вклучување на надворешни консултанти (на пример за аналитички студии, собирање на информации, итн.), која е временската рамка предвидена за процесот на набавка и договарање?
Ангажирањето на надворешните соработници од областа на литературата и издавачката дејност ќе се изврши на начин и постапка од член 11 од Законот за културата.

3. Кога предлог законот и проценката на влијанието на регулативата ќе бидат поднесени до Генералниот секретаријат?
Предлог законот за издавачка дејност и иницијалната проценка на регулативата ќе бидат поднесени до Генералниот секретаријат, најдоцна до 30.4.2013 година.
Г. Ресурси
1. Кои се планираните човечки и/или финансиски ресурси за спроведување на проценката на влијанието на регулативата и финализирање на предлог законот ? 

За спроведување на проценката на влијание на регулативата и финализирање на предлогот на законот ќе бидат вклучените во Министерството за култура и претставници од Здружението на издавачи и Друштвото на писатели на Македонија.

За спроведување на проценката на влијание на регулативата не се потребни дополнителни финансиски средства. 

